
ԱՆՎՏԱՆԳՈՒԹՅԱՆ ՊԱՀԱՆՋՆԵՐ
1. Ընդհանուր դրույթներ

Սույն փաստաթղթի նպատակն է սահմանել միջուկային տեղակայանքի համար հրապարակի գնահատման տարրերի նկատմամբ ներկայացվող պահանջները և չափորոշիչները ` 

· ամբողջությամբ բնութագրելու միջուկային տեղակայանքի անվտանգության հետ կապված հրապարակին բնորոշ պայմանները, 
· ապահովելու, որ հրապարակի հետ կապված բնական երևույթները և հրապարակի բնութագրերը պատշաճ կերպով հաշվի առնվեն, 
· վերլուծելու տվյալ շրջանի բնակչության տեղաբաշխման բնութագրերը (խտության տարածական բաշխվածություն) և վթարների դեպքում բնակչության պաշտպանության պլանների իրականացման կարողությունը  կայանի շահագործման կանխատեսվող ամբողջ ժամկետի ընթացքում,
· սահմանել հրապարակի հետ կապված վտանգները, 
· սահմանել հրապարակի մասին հայտատուի կողմից ներկայացվելիք տեղեկատվության ծավալը և բովանդակությունը:
2.  Հիմնական հասկացությունները
Արտաքին պատահարներ` միջուկային տեղակայանքի շահագործման կամ գործունեության հետ առնչություն չունեցող պատահարներ, որոնք կարող են ազդել միջուկային տեղակայանքի կամ գործունեության անվտանգության վրա: 

Առավելագույն նախագծային երկրաշարժ (ԱՆԵ-SSE)՝ երկրաշարժ, որի ժամանակ գրունտի տատանողական շարժման հետևանքով հաշվառված եվ ազգային կամ միջազգային ստանդարտների համաձայն նախագծված  որոշակի կառուցվածքներ, համակարգեր և բաղադրիչներ պետք է մնան աշխատունակ:  

Նախագծային արտաքին պատահարներ` արտաքին պատահար (պատահարներ) կամ արտաքին պատահարների համակցություն (համակցություններ), որոնք հաշվի են առնված միջուկային տեղակայանքի կամ դրա որևէ բաղկացուցիչ մասի նախագծային հիմքերում:  
Նոսր բնակչություն ունեցող գոտի (LPZ)` օտարման գոտուն անմիջապես շրջապատող տարածք, որի բնակչության ընդհանուր թվաքանակն ու խտությունն այնպիսին են, որ թույլ են տալիս արտանախագծային և ծանր վթարի դեպքում համապատասխան պաշտպանիչ միջոցներ ձեռնարկել: 

Օտարման գոտի (EZ)` միջուկային տեղակայանքին շրջապատող այն տարածքը, որտեղ շահագործող կազմակերպությունը իրավասու է որոշել և  անմիջականորեն նախաձեռնել վթարային հակազդեցության աշխատանքներ,  այդ թվում նաև տարածքից անձնակազմի և գույքի տեղափոխումը: 
Ռիսկ` ռադիոակտիվ նյութի արտանետման հանգեցնող պատահարի հավանականության և այդ պատահարի ռադիոլոգիական հետևանքին համապատասխանող պարամետրի բազմապատկման արդյունք: 

Վթարային պաշտպանությանն ուղղված գործողություններ` 7 օրվա ընթացքում կանխատեսվող դոզաների հիման վրա բնակչության տարհանում ներառնող գործողություններ, որոնք կարող են իրականացվել վթարի կրիտիկական փուլում, օրինակ` այն ժամանակահատվածում, երբ զգալի արտանետումներ կարող են տեղի ունենալ: 
Միջնաժամկետ գործողություններ՝
Մինչև 30 օր կանխատեսվող դոզաների հիման վրա բնակչության ժամանակավոր տեղափոխում ընդգրկող գործողություններ, որոնք պայմանավորված են հողի ռադիոակտիվ աղտոտման հետևանքով առաջացող ճառագայթմամբ և ռադիոատիվ աերոզոլների երկրորդային վերհանմամբ: Սույն գործողությունները կարող են իրականացվել վթարի արտանետումային փուլի ավարտից հետո: 
Երկարաժամկետ գործողություններ՝
Մինչև 50 օր կանխատեսվող դոզաների հիման վրա բնակչության մշտական տարաբնակեցում ընդգրկող գործողություններ, որոնք պայմանավորված են հողի ռադիոակտիվ աղտոտման հետևանքով առաջացող ճառագայթմամբ և ռադիոակտիվ աերոզոլների երկրորդային վերհանմամբ:  
Նախագծային հիմքեր (Design basis)՝
Պայմանների և պահանջների համախումբ, որոնք հաշվի են առնված տեղակայանքի նախագծում: 

3.  Տեղակայանքի հրապարակի անվտանգության չափորոշիչներ
Միջուկային տեղակայանքների համար հրապարակի ընտրման անվտանգության գնահատման հիմնական նպատակն է պաշտպանել բնակչությունը և շրջակա միջավայրը նորմալ շահագործման, ինչպես նաև վթարային պայմանների դեպքերում հնարավոր ռադիոակտիվ արտանետումների ճառագայթային ազդեցությունների հետևանքներից: 
Հրապարակը կհամարվի ընդունելի, եթե հայտատուն վերլուծության  արդյունքներով ցույց տա, որ միջուկային տեղակայանքի հրապարակի բնութագրերի և կայանի նախագծի համակցության արդյունքում ակտիվ գոտում առկա միջուկային վառելիքի տրոհման արգասիքների արտահոսքի ճառագայթային ազդեցությունը` 
1) նախագծային վթարի դեպքում չի հանգեցնի  օտարման  գոտուց (ռեակտորից առավելագույնը 800 մ)   դուրս որևէ գործողության, 
2) արտանախագծային և ծանր վթարների դեպքում `  
· հերմետիկ գոտուց արտանետումների ժամանակ չի հանգեցնի Oտարման գոտուց դուրս (ռեակտորից առավելագույնը 800 մ) վթարային պաշտպանությանն ուղղված գործողությունների,   
· ցանկացած ժամանակ չի հանգեցնի Նոսր բնակչություն ունեցող գոտուց դուրս (ռեակտորից առավելագույնը 3 կմ) միջնաժամկետ  գործողությունների , 
· Օտարման գոտուց դուրս ցանկացած հեռավորության վրա չի հանգեցնի Երկարաժամկետ գործողությունների:  
Տվյալ վերլուծության համար ենթադրվող բաժանման արգասիքների արտանետումը պետք է հիմնված լինի բացառապես տեղակայանքի հրապարակի տարածքի վերլուծության արդյունքներով կանխատեսված համընդգրկուն վթարի վրա: 
Դիտարկվող համընդգրկուն վթարը պետք է հանգեցնի ռեակտորի ակտիվ գոտու էական հալման և դրան հաջորդող դեպի հերմետիկ գոտի միջուկային վառելիքի տրոհման արգասիքների նշանակալի արտանետման: Ընդ որում, ակտիվ գոտուց դեպի հերմետիկ գոտի բաժանման արգասիքների արտանետումը գնահատելիս պետք է ենթադրել, որ ռեակտորը աշխատում է թույլատրելի առավելագույն հզորությամբ:  
Միջուկային վառելիքի բաժանման արգասիքների պոստուլացված (ընդունված) արտանետման գնահատումը և վերլուծությունը պետք է իրականացվի կիրառելով հերմետիկ գոտուց արտահոսքի ակնկալվող,   ապացուցելի արագություն և տեղակայանքի հրապարակի համապատասխան, կիրառելի բնութագրեր, ներառյալ օդևերևութաբանական բնութագրեր ` գնահատելու արտանետման հետևանքով ԱԷԿ-ի հրապարակից դուրս ճառագայթային հետևանքները:            
Եթե միջուկային տեղակայանքի հրապարակի համար ռեակտորի կոնկրետ նախագիծ դեռևս չի ընտրվել, գնահատումը կարող է կատարվել` ենթադրյալ տեսակի և չափի կայանների համար բնորոշ պարամետրերի կիրառմամբ:   
Միջուկային տեղակայանքի համար հրապարակի գնահատումը պետք է ներառի հետևյալ աշխատանքները `
ա) պետք է ուսումնասիրվեն և գնահատվեն տեղակայանքի հրապարակի այն բնութագրերը, որոնք կարող են ներգործել միջուկային տեղակայանքի անվտանգության վրա, 
բ) առաջարկվող հրապարակը պատշաճ կերպով պետք է ուսումնասիրվի տեղակայանքի հրապարակի բոլոր այն բնութագրերի մասով, որոնք արտաքին բնական և մարդածին պատահարների դեպքում կարող են կարևոր լինել անվտանգության տեսակետից: Առաջարկվող հրապարակի տարածքում հնարավոր բնական երևույթները և մարդածին իրավիճակները և աշխատանքները պետք է սահմանվեն և գնահատվեն ըստ միջուկային տեղակայանքի անվտանգ շահագործման տեսակետից իրենց կարևորության: Նշված գնահատումը պետք է կիրառվի` սահմանելու այն կարևոր բնական երևույթները կամ մարդածին իրավիճակները և աշխատանքները, որոնց հետ կապված պետք է ուսումնասիրվեն հնարավոր վտանգները: 
գ) պետք է  կատարել առաջարկվող տեղակայանքի հրապարակի պիտանելիությունը և նախագծային հիմքերը որոշելու համար անհրաժեշտ երկրաբանական և սեյսմաբանական տվյալների ուսումնասիրություն. 
դ) պետք է սահմանել և բնութագրել տեղակայանքի հրապարակի օդերևութաբանական այն բնութագրերը, որոնք անհրաժեշտ են անվտանգության վերլուծության համար կամ, որոնք կարող են ազդեցություն ունենալ նախագծային հիմքերի վրա. 
ե)  պետք է սահմանել և բնութագրել ռադիոնուկլիդների հիդրոլոգիական փոխադրման համար կարևոր գործոնները: Ընդ որում դրանք անհրաժեշտ է ստանալ տեղակայանքի հրապարակում կատարված չափումներից. 
զ)  պետք է գնահատվի հավանական առավելագույն հեղեղը` կիրառելով պատմական տվյալներ: 
է) Վտանգները որոշելիս անհրաժեշտ է կիրառել տեղակայանքի հրապարակին յուրահատուկ տվյալներ, բացառությամբ եթե այդ տվյալները անհնար է ձեռք բերել: Այս դեպքում վտանգները որոշելիս կարող են կիրառվել այլ տարածաշրջաններից վերցված տվյալները, որոնք բավականաչափ կիրառելի են դիտարկվող տարածաշրջանի համար: Կարող են նաև կիրառվել համապատասխան և ընդունելի մոդելավորման մեթոդներ: 
ը) Տվյալ տարածաշրջանի համար անհրաժեշտ է հավաքագրել կարևոր բնական երևույթների կամ մարդածին իրավիճակների ու աշխատանքների ի հայտ գալու հաճախության և հետևանքների ծանրության պատմական, արձանագրված տեղեկությունները և գրառումները, և մանրամասն, հանգամանալից վերլուծել դրանց հուսալիության, ճշգրտության և ամբողջականության մասով: 
թ) Անհրաժեշտ է գնահատել և հաշվի առնել հողօգտագործման կանխատեսելի, զգալի փոփոխությունները, ինչպես օրինակ` առկա տեղակայանքների և մարդկային գործունեության ընդլայնումը կամ բարձր ռիսկայնության տեղակայանքների կառուցումը: 
ժ)  պետք է բացահայտվեն և սահմանվեն առաջարկվող հրապարակին յուրահատուկ այն ֆիզիկական բնութագրերը, որոնք կարող են զգալի խոչընդոտ հանդիսանալ վթարային պլանների մշակմանը և իրականացմանը: 
ժա) Անհրաժեշտ է գնահատել հրապարակը շրջապատող գոտու բնակչության խտությունը, տարածական բաշխվածությունը և այլ բնութագրերը, այնքանով, որքանով դրանք կարող են ազդել վթարային հակազդեցության միջոցառումների իրականացնելու հնարավորության վրա: 
ժբ) Անհրաժեշտ է գնահատել հրապարակի և վերջինիս միջավայրի այն բնութագրերը, որոնք կարող են ազդել արտանետված ռադիոակտիվ նյութերի բնակչությանը և շրջակա միջավայրին փոխանցման մեխանիզմների վրա: 
ժգ) Անհրաժեշտ է ընդունելի մեթոդներով սահմանել այն վտանգները, որոնք կապված են հիմնական արտաքին երևույթների հետ: Այդ մեթոդները պետք է հիմնավորվեն տվյալ տարածաշրջանի բնութագրերի հետ համատեղելի և արդիական լինելու մասով: Արտաքին պատահարների համար անվտանգության հավանական գնահատումներ կատարելու համար անհրաժեշտ է կիրառել վտանգների հավանական կորեր: 
ժդ) Տեղակայանքի հաստատված հզորությունը ընդունելի որոշված մակարդակից բարձրացման դեպքում տեղակայանքի հրապարակի ընդունված բնութագրերը պետք է վերագնահատվեն: 
Տեղակայանքի համար արտաքին` հրապարակի ցանկացած վտանգ, որը ի հայտ է գալիս տարին 1E-7-ից պակաս հաճախականությամբ, կարող է չդիտարկվել կայանի կառուցվածքների, համակարգերի և բաղադրիչների նախագծման մեջ: Տարին 1E-7-ից բարձր հաճախականությամբ առաջացող վտանգները կարող են չդիտարկվել կայանի նախագծման մեջ, եթե հայտատուի կողմից հիմնավորվի, որ դրանց հետևանքները չեն ազդի կայանի անվտանգության վրա: 
4.  Տեղակայանքի հրապարակի բնութագրերը
4.1 Հովացնող ջրի մատակարարումը 
Վթարային իրավիճակներում և կանգառի վիճակում գտնվող միջուկային ռեակտորից երկարաժամկետ մնացորդային էներգաանջատման հեռացման համար հովացնող ջրի պատշաճ մատակարարման ապահովումը պետք է դիտարկվի տեղակայանքի հրապարակի գնահատումում` հաշվի առնելով հրապարակի հիմքում ընկած նյութերի ֆիզիկական հատկությունները, հաշվարկային առավելագույն նախագծային երկրաշարժի հետևանքները և մակերեսային շերտանկումների համար նախագծային հիմքերը: 
Գետերի խցանումը, ուղղության փոփոխությունը կամ այլ խախտումները, որոնք կարող են կասեցնել հովացնող ջրի հոսքը, խափանել ամբարտակները  ու  ջրաբաշխիչ հարմարանքները, ըստ կիրառելիության պետք է ընդգրկվեն հրապարակի անվտանգության գնահատման մեջ: 
Հովացնող ջրի համակարգեր պարունակող հրապարակի բնութագրերը պետք է ընձեռնեն կարևոր բաղադրիչների պարբերական ստուգման հնարավորություն: Անհրաժեշտ է բացահայտել և սահմանել այն հնարավոր բնական և տեխնածին պատահարները, որոնք կարող են առաջացնել ակտիվ գոտուց ջերմության երկարաժամկետ հեռացման համար անհրաժեշտ համակարգերի գործառույթի կորստի, ինչպես օրինակ` գետերի խցանումը կամ ուղղության փոփոխությունը, ջրամբարների սպառումը, օրգանական օրգանիզմների չափից մեծ քանակությունը, ջրամբարի կամ հովացման աշտարակի արգելափակումը`սառեցման կամ սառույցի գոյացման հետևանքով, նավթի հեղեղումները և հրդեհները: 
Եթե նման պատահարների ռիսկը հնարավոր չէ նախագծային միջոցներով նվազեցնել մինչև ընդունելի մակարդակը, ապա հրապարակը համարվում է անհամապատասխան: 
4.2 Էներգետիկ ցանցի և կայանի միջև փոխգործողությունը 
Տեղակայանքի հրապարակը գնահատելիս անհրաժեշտ է հաշվի առնել հրապարակից դուրս էլեկտրաէներգիայի փոխանցման ցանցի (էներգետիկ ցանց) մատչելիությունը, կարողությունը, հուսալիությունը, կայունությունը և խոցելիությունը: Պետք է գնահատվեն ցանցին սպառնացող բնական և տեխնածին վտանգները, ինչպես նաև պետք է դիտարկվեն այդ վտանգների փոքրացմանն ուղղված գործնական լուծումներ: Եթե ըստ գնահատման արդյունքների վտանգներն անընդունելի են և եթե գործնական լուծումներ հնարավոր չեն, տեղակայանքի հրապարակը համարվում է անհամապատասխան: 
Տեղակայանքի հրապարակը գնահատելիս անհրաժեշտ է հաշվի առնել էներգետիկ ցանց-կայան փոխգործողությունները, այդ թվում նաև կայանի էլեկտրամատակարարման գծերի անկախությունը և քանակը անվտանգության համար կարևոր միջուկային տեղակայանքի համակարգերին հուսալի էլեկտրամատակարարման տեսանկյունից:
ԱԷԿ-ի վթարային կանգնեցման պատճառով տեղակայանքի հրապարակից դուրս էներգիայի կորուստը մեղմացնելու նպատակով անհրաժեշտ է ձեռք առնել համապատասխան միջոցառումներ` նվազեցնելու ատոմային էլեկտրակայնի մնացած այլ աղբյուրներից հոսանքի մատակարարման կորստի հավանականությունը: 

Միջուկային տեղակայանքի կանգառից հետո տեղակայանքի հրապարակից դուրս էներգետիկ ցանցը պետք է լինի աշխատունակ, թույլ տալու համար պատահարին արձագանքելու համար անհրաժեշտ համակարգերի, կառուցվածքների և բաղադրիչների աշխատանքը:    
4.3 Մթնոլորտում ռադիոակտիվ նյութի տարածումը 
Միջուկային տեղակայանքի հրապարակի ռադիոակտիվ նյութերի մթնոլորտային տարածման բնութագրերը պետք է գնահատվեն և պետք է սահմանվեն տարածման (դիսպերսիայի) պարամետրերը: 
Առաջարկվող հարապարակի համապատասխան վայրերում և  բարձրություններում պետք է իրականացվի այնպիսի հիմնական պարամետրերի, ինչպես օրինակ` քամու արագության և ուղղության, օդի ջերմաստիճանի, տեղումների, խոնավության, մթնոլորտային կայունության պարամետրերի, տեղակայանքի հրապարակում կամ վերջինիս մոտ աքսիալ ջերմաստիճանային գրադիենտի (ինվերսիա) օդերևութաբանական չափումների ծրագիր: Տվյալները պետք է հավաքագրվեն առնվազն մեկ տարվա համար: 
Արտանետված ռադիոակտիվ նյութի մթնոլորտում տարածումը պետք է գնահատվի տեղակայանքի հրապարակի և տվյալ շրջանի ուսումնասիրության արդյունքում ստացված տվյալների, ինչպես նաև այլ կիրառելի տվյալների հիման վրա` համապատասխան մոդելների կիրառմամբ: Այդ մոդելները պետք է ընդգրկեն տեղակայանքի հրապարակին բնորոշ և տարածաշրջանի տոպոգրաֆիկ (տեղագրական տվյալներ) առանձնահատկությունները, միջուկային տեղակայանքի այն բնութագրերը, որոնք կարող են ազդել ռադիոակտիվ նյութերի մթնոլորտային տարածման վրա: 
4.4 Մակերևութային ջրերի միջոցով ռադիոակտիվ նյութի տարածումը 
Անհրաժեշտ է որոշել տվյալ տարածաշրջանի մակերեսային հիդրոլոգիական բնութագրերը, այդ թվում նաև բնական և արհեստական ջրամբարների, ջրային օբյեկտների կառավարման հիմնական կառուցվածքների և ջրաբաշխիչ սարքերի տեղանքների նկարագրությունները և շրջանում ջրօգտագործման մասին տեղեկությունները: Անհրաժեշտ է նաև չափումների և վերլուծության միջոցով իրականացնել մակերեսային հիդրոլոգիայի բնութագրման ծրագիր` որոշելու համար ջրային օբյեկտների տարալուծման և դիսպերսիայի բնութագրերը, նստվածքների և բիոտայի վերակոնցենտրացման կարողությունը և հիդրոսֆերայում ռադիոնուկլիդների և ճառագայթման ուղիների փոխադրման մեխանիզմները:  
Բնակչության վրա մակերևութային ջրերի աղտոտման հնարավոր ազդեցության գնահատումը պետք է կատարվի կիրառելի մոդելում հավաքագրված տվյալների և տեղեկությունների օգտագործմամբ: 
4.5 Ստորերկրյա ջրերի միջոցով ռադիոակտիվ նյութի տարածումը 
Անհրաժեշտ է որոշել տվյալ շրջանի ստորերկրյա հիդրոլոգիական եվ հիդրոերկրաբանական բնութագրերը, այդ թվում` ջրապարունակ (ջրատար) շերտերը, վերջիններիս փոխազդեցությունը մակերեսային ջրերի հետ և ստորերկրյա ջրերի օգտագործումը: Անհրաժեշտ է չափումների և վերլուծության միջոցով իրականացնել ստորերկրյա ջրերի բնութագրման ծրագիր` որոշելու ռադիոնուկլիդների փոխադրման մեխանիզմները: Այդ ծրագիրը պետք է ներառնի հողերի միգրացիայի և պահպանման բնութագրերի, ջրապարունակ շերտերի տարալուծման և դիսպերսիայի բնութագրերի ու ստորգետնյա այն նյութերի ֆիզիկական և ֆիզիկաքիմիական հատկությունների գնահատումը, որոնք կարող են ազդել ստորգետնյա ջրերում ռադիոնուկլիդի փոխադրման և վերջիններիս ճառագայթման ուղիների վրա: 
Բնակչության վրա ստորգետնյա ջրերի աղտոտման հնարավոր ազդեցության գնահատումը պետք է կատարվի կիրառելի մոդելում հավաքագրված տվյալների և տեղեկությունների օգտագործմամբ: 

5.  Շրջակա միջավայրի վրա ճառագայթային ազդեցությունները 
Տվյալ տարածաշրջանում պետք է ուսումնասիրվեն շրջակա միջավայրի այն բնութագրերը, որոնք կարող են ադեցություն կրել նորմալ շահագործման և վթարային պայմաններում արտահոսքի հետևանքով հնարավոր ճառագայթումից: 
Տվյալ տարածաշրջանում պետք է գնահատվեն մարդկանց վրա նորմալ շահագործման և վթարային պայմաններում հնարավոր ճառագայթային ազդեցությունները, այդ թվում նաև այն ներգործությունները, որոնք կարող են հանգեցնել պաշտպանական միջոցառումների,  պատշաճ կերպով դիտարկելով համապատասխան գործոնները, այդ թվում նաև բնակչության բաշխումը, սնման առանձնահատկությունները, հող- և ջրօգտագործումը: 
Առաջարկվող հրապարակը գնահատելիս անհրաժեշտ է կատարել ռադիոակտիվ նյութի ակնկալվող կամ հնարավոր արտանետումների համապատասխան գնահատումներ` հաշվի առնելով միջուկային տեղակայանքի կոնկրետ նախագիծը և վերջինիս անվտանգության մակարդակը: Եթե ռեակտորի նախագիծը չի ընտրվել, կարող են կիրառվել ընդհանրացված գնահատումներ: Գնահատմամբ անհրաժեշտ է ապահովել, որ ռադիոակտիվ արտանետումների հետ կապված` բնակչության և շրջակա միջավայրի ճառագայթային ռիսկը լինի ընդունելի ցածր: Այս գնահատումները պետք է ստուգվեն վերջնական նախագիծը հաստատելուց հետո: 
Անհրաժեշտ է սահմանել և գնահատել միջուկային տեղակայանքից ռադիոակտիվ նյութի արտանետման հնարավոր ուղիները և բնակչությանն ու շրջակա միջավայրին հասնելու և վերջիններիս վրա ազդելու եղանակը: Անհրաժեշտ է հաշվի առնել կոնկրետ տարածշրջանի և տեղակայանքի բնութագրերը` առանձնահատուկ ուշադրություն դարձնելով ռադիոնուկլիդների կուտակման և փոխադրման գործում բիոսֆերայի գործունեությանը: 
Միջուկային տեղակայանքի նախագծով պետք է փոխհատուցվեն տվյալ տարածաշրջանի վրա տեղակայանքի անընդունելի հնարավոր ազդեցությունները, հակառակ դեպքում տեղակայանքը կհամարվի ոչ համապատասխան:  
Մինչ միջուկային տեղակայանքի շահագործումը տվյալ շրջանում մթնոլորտի, հիդրոսֆերայի, լիտոսֆերայի (քարոլորտ) և բիոտայի բնական ռադիոակտիվությունը պետք է գնահատվի` որոշելու համար միջուկային տեղակայանքի ազդեցությունները: Ստացված տվյալները պետք է կիրառվեն որպես հիմք հետագա ուսումնասիրությունների համար:  

6.  Կայանի անվտանգությանը սպառնացող հրապարակի ոչ սեյսմիկ բնույթի վտանգները 
Անհրաժեշտ է որոշել արտաքին պատահարների հետ կապված այն վտանգները, որոնք պետք է դիտարկվեն միջուկային տեղակայանքի նախագծում: Պետք է հաշվի առնել շրջակա միջավայրի հետ նշված վտանգների վերադրման արդյունքները: 
6.1 Օդերևութաբանական պատահարներ
Առաջարկվող հրապարակի համար պետք է ուսումնասիրվեն օդերևութաբանական երևույթները, ինչպես օրինակ` քամին, տեղումները, ձյունը, ջերմաստիճանի տատանումը, փոթորկային քամիները և արդյունքները պետք է ներկայացվեն խստություն-հաճախականություն կորերի տեսքով` ներառելով անորոշություննների վերլուծություն: 
Անհրաժեշտ է ուսումնասիրել տեղակայանքի հրապարակը ընգրկող տարածաշրջանի օդերևութաբանական և կլիմայաբանական բնութագրերը: 
Անհրաժեշտ է տեղակայանքի հրապարակի համար գնահատել օդերևութաբանական պատահարների առաջացման հավանականությունը, ինչպես նաև հաճախականությունը և խստությունը: Գնահատումը պետք է հիմնված լինի տվյալ շրջանի համար մանրամասն պատմական և արձանագրված տվյալների վրա:

Միջուկային տեղակայանքի վտանգների գնահատման մեջ պետք է հաշվի առնվեն այն հնարավոր թռչող առարկաները, որոնք կարող են առաջանալ օդերևութաբանական երեվույթների արդյունքում: 
6.2 Հեղեղում 
Տվյալ տարածաշրջանը պետք է գնահատվի` որոշելու հեղեղման հավանականությունը մեկ կամ մի քանի բնական պատճառներով, ինչպես օրինակ` տեղումների կամ ձյան հալոցի պատճառով առաջացած ջրհոսքը:

Պետք է հավաքագրվեն և մանրամասն ուսումնասիրվեն հեղեղման վերաբերյալ բոլոր հասանելի տվյալները, այդ թվում նաև պատմական տվյալները: Տվյալների հիման վրա պետք է մշակվեն տվյալ տարածաշրջանին բնորոշ հեղեղման մոդելներ` ներառելով նաև անորոշությունների վերլուծություն: Մշակված մոդելը պետք է կիրառվի հեղեղման պատճառով միջուկային տեղակայանքի հրապարակին սպառնացող վտանգները գնահատելու համար:
6.2.1 Հիդրոտեխնիկական կաուցվածքների խափանման պատճառով ջրհեղեղներ և ալիքներ 
Տեղակայանքի հրապարակի գնահատման մեջ պետք է ընդգրկվի հիդրոտեխնիկական կառույցների (օրինակ` ջրամբարներ) խափանման վերլուծություններ: Վերլուծության արդյունքում պետք է գնահատել նման հնարավոր խափանման ազդեցությունը միջուկային տեղակայանքի վրա: 
6.3 Երկրատեխնիկական վտանգները 
Պետք է գնահատվեն երկրակեղեվի վերին շերտերի կայունությունը, գրունտի հեղուկացման հավանականությունը, բնական և արհեստական լանջերի կայունությունը, գրունտի ճաքումը և հիմքի վիբրացիոն շարժման հետևանքները, որոնք կարող են ազդել առաջարկվող միջուկային տեղակայանքի նախագծման և շահագործման վրա: 
6.3.1 Լանջերի անկայունությունը 
Տեղակայանքի հրապարակը և վերջինիս մոտակայքը պետք է գնահատվեն` որոշելու լանջերի անկայունության (ինչպես օրինակ` սողանքների և ձնահոսքերի) հավանականությունը, որոնք կարող են ազդել միջուկային տեղակայանքի անվտանգության վրա: 
Միջուկային տեղակայանքին ապառնացող վտանգները պետք է գնահատվեն` կիրառելով տեղակայանքի հրապարակի գրունտի շարժման բնորոշ պարամետրեր: 
6.3.2 Հրապարակի տարածքի փլուզումը, նստեցումը կամ բարձրացումը 
Տվյալ տարածաշրջանի համար երկրաբանական քարտեզները և այլ համապատասխան տեղեկությունները պետք է ուսումնասիրվեն այնպիսի բնական օբյեկտների առկայության մասով, ինչպիսիք են` քարանձավները, կարստային գոյացությունները և այնպիսի մարդածին օբյեկտները, ինչպիսիք են` հանքավայրերը, ջրհորները և նավթահորերը: Անհրաժեշտ է գնահատել հրապարակի մակերեսի փլուզման, նստեցման կամ բարձրացման հավանականությունը: 
Եթե գնահատման արդյունքները ցույց են տալիս, որ առկա է մակերեսի փլուզման, նստեցման կամ բարձրացման հավանականություն, որոնք կարող են ազդել միջուկային տեղակայանքի անվտանգության վրա, պետք է տրվեն կիրառելի ճարտարագիտական լուծումներ: Հակառակ դեպքում հրապարակը կհամարվի ոչ համապատասխան: 
Ճարտարագիտական լուծումները պետք է ընդգրկեն հետազոտման հուսալի մեթոդներով ձեռք բերված երկրատեխնիկական պայմանների մանրամասն նկարագրությունը` սահմանելու համար միջուկային տեղակայանքին սպառնացող վտանգները: 
6.3.3 Գրունտի ջրիկացումը 
Առաջարկվող հրապարակի մակերեսային շերտերի ջրիկացման հավանականությունը պետք է գնահատվի հողի հետազոտության ընդունված մեթոդներով և տեղակայանքի հրապարակի համար հատուկ գրունտների շարժման պարամետրերի և արժեքների կիրառմամբ:  

Եթե գրունտի ջրիկացման հավանականությունը անընդունելի է, հրապարակը համարվում է ոչ համապատասխան, մինչև գործնական ճարտարագիտական լուծումների մշակումը: 
6.3.4 Գրունտային  հիմքի հատկությունները 
Պետք է ուսումնասիրվեն հրապարակի մակերեսային շերտի երկրատեխնիկական բնութագրերը, այդ թվում նաև անորոշությունները, և պետք է որոշվի միջուկային տեղակայանքի նախագծման համար ընտրված հրապարակի երկրաբանական կտրվածքը: Անհրաժեշտ է գնահատել ստատիկ և սեյսմիկ բեռնվածության պայմաններում գրունտների  կայունությունը:  
Անհրաժեշտ է ուսումնասիրել գրունտային ջրերի ռեժիմը և ստորգետնյա ջրերի քիմիական հատկությունները: Հրապարակում կատարված չափումներով անհրաժեշտ է ստանալ ռադիոնուկլիդների հիդրոլոգիական փոխադրման համար կարևոր գործոնները, ինչպես օրինակ` հողի, նստվածքի և ապառների բնութագրեր, կլանման և պահպանման գործակիցներ, գրունտային ջրերի արագություն և գրունտի մակերեսին ամենամոտ ջրատար շերտեր: 
6.4 Արտաքին մարդածին պատահարները 
Անհրաժեշտ է գնահատել մոտակա փոխադրման ուղիների, արդյունաբերական և զինվորական օբյեկտների հետ կապված հնարավոր վտանգները և սահմանել հրապարակի այնպիսի պարամետրեր, որպեսզի այդ ուղիներից և օբյեկտներից հնարավոր վտանգները անընդունելի ռիսկ չներկայացնեն առաջարկվող միջուկային տեղակայանքին: 
Այն տարածաշրջանի չափսը, որի նկատմամբ պետք է կիրառվի հիմնական արտաքին երևույթների հետ կապված վտանգները սահմանելու մեթոդաբանությունը, պետք է լինի բավականաչափ մեծ ` ներառելու բոլոր այն առնձնահատկությունները և տարածքները, որոնք կարող են կարևոր լինել դիտարկվող` բնական և տեխնածին երևույթների, ինչպես նաև պատահարի բնութագրերի որոշման համար: 
6.4.1 Ինքնաթիռի անկում 
Անհրաժեշտ է գնահատել միջուկային տեղակայանքի հրապարակում ինքնաթիռի անկման հավանականությունը` հնարավորինս հաշվի առնելով ապագա օդային փոխադրումների հաճախականությունները և օդանավերի տիպերի բնութագրերը: Անհրաժեշտ է կատարել վտանգների, այդ թվում նաև անկման ազդեցության, հրդեհի և պայթյունների գնահատում:
Եթե գնահատման արդյունքները ցույց են տալիս, որ վտանգներն անընդունելի են և եթե չի ընդունվել որևէ գործնական որոշում, ապա հրապարակը համարվում է ոչ համապատասխան: 
6.4.2 Քիմիական պայթյունները 
Անհրաժեշտ է բացահայտել և սահմանել տարածաշրջանում դեֆլագրացիայի կամ դետոնացիայի պատճառ հանդիսացող գազային ամպերի արձակման կամ պայթելու հավանականությամբ քիմիական նյութերի մշակում, վերամշակում, փոխադրում և պահպանում ընդգրկող գործունեությունները, ինչպես նաև գնահատել դրանց հետ կապված հնարավոր վտանգները: Հրապարակը համարվում է ոչ համապատասխան, եթե այդ աշխատանքները տեղի են ունենում հրապարակի մոտակայքում, և չկան դրանց հետևանքների մեղմացմանն ուղղված գործնական լուծումներ: 
6.4.3 Մարդու գործունեության հետ կապված այլ կարևոր պատահարներ 
Տվյալ տարածաշրջանը և հրապարակը պետք է ուսումնասիրվեն այն տեղակայանքների մասով, որտեղ պահվում, մշակվում, փոխադրվում են դյուրավառ, պայթուցիկ, հեղձուցիչ, թունավոր, քայքայիչ կամ ռադիոակտիվ նյութեր, որոնք կարող են սպառնալ միջուկային տեղակայանքի անվտանգությանը: Այդ ուսումնասիրությունը պետք է նաև ընդգրկի այն տեղակայանքները, որոնք կարող են առաջացնել միջուկային տեղակայանքի անվտանգության վրա ազդեցություն ունեցող ցանկացած տեսակի թռչող առարկաներ: Անհրաժեշտ է գնահատել էլեկտրամագնիսական խանգարումների, հողմապտույտ հոսանքների հնարավոր ազդեցությունները,  օդային և ջրաբաշխման կառուցվածքների թափոններով խցանումը: Եթե նման երևույթների ազդեցություններն առաջացնում են անընդունելի վտանգ և չի ընդունվել վտանգի մեղմացմանն ուղղված որևէ գործնական որոշում, հրապարակը համարվում է ոչ համապատասխան: 
6.5 Այլ վտանգներ
Հրապարակի համապատասխանությունը որոշելու համար վերլուծության մեջ պետք է հաշվի առնել անվտանգությանը վերաբերող այնպիսի լրացուցիչ խնդիրներ, ինչպիսիք են` թարմ, աշխատած վառելիքի ու ռադիոակտիվ թափոնների, միջուկային տեղակայանքի տեխնոլոգիական ցիկլում օգտագործվող նյութերի և դրա աշխատանքի արդյունքում առաջացող նյութերի պահումը և փոխադրումը: Պետք է հաշվի առնվի միջուկային և ոչ միջուկային արտանետումների միջև փոխազդեցությունների հավանականությունը: 
Այն երևույթներին վերաբերող պատմական տվյալները, որոնք կարող են միջուկային տեղակայանքի անվտանգության վրա բացասական ազդեցություն ունենալ, ինչպես օրինակ` հրաբխայնություն (վուլկանիզմ), ավազային փոթորիկներ, կտրուկ տեղումներ, ձյուն, սառույց, կարկուտ և ջրի ենթամակարեսային սառեցում, պետք է հավաքագրվեն, գնահատվեն եվ դրանց հիման վրա ստացվեն այդ պատահարների համար նախագծային հիմքեր: 
Եթե միջուկային տեղակայանքի համար վտանգներն անընդունելի են, և չի ընդունվել վտանգների մեղմացմանն ուղղված որևէ գործնական լուծում, հրապարակը համարվում է ոչ համապատասխան: 
7. Սեյսմիկ վտանգներ
Հրապարակի համար պետք է ի հայտ բերել և սահմանել  ՀՀ կառավորության 1546-Ն առ 15.12.2012 որոշմամբ հաստատված կարգով պահանջվող  հաճախականությամբ տեղի ունցող երկրաշարժի հետևանքով գրունտներիի սեյսմիկ տատանումները և դրա հետ կապված հաճախականությունների սպեկտրը: 
7.1 Երկրաշարժեր 
Անհրաժեշտ է գնահատել տվյալ տարածաշրջանում սեյսմաբանական և երկրաբանական պայմանները և առաջարկվող հրապարակի տարածքի ինժեներաերկրաբանական և երկրատեխնիկական բնութագրերը: 
Տվյալ տարածաշրջանում նախապատմական, պատմական և արձանագրված երկրաշարժերի մասին տեղեկությունները պետք է հավաքագրվեն և փաստաթղթավորվեն: Երկրաշարժերի հետ կապված վտանգները պետք է որոշվեն սեյսմատեկտոնիկ ուսումնասիրությունների միջոցով` հնարավորինս  կիրառելով տվյալ շրջանի համար հավաքագրված տեղեկատվությունը: 
Հրապարակի համար պետք է գնահատվեն երկրաշարժի հետևանքով առաջացած գրունտային տատանումների պատճառով ի հայտ եկող վտանգները` հաշվի առնելով տվյալ շրջանի սեյսմատեկտոնիկ բնութագրերը և հրապարակի բնորոշ պայմանները: Որպես սեյսմիկ վտանգների գնահատման մաս պետք է կատարվի անորոշությունների մանրակրկիտ վերլուծություն: 
Նախագծման համար հաշվի առնված հրապարակի երկրաբանական և սեյսմաբանական ընտրության գործոնները պետք է ներառեն հրապարակի համար Առավելագույն հաշվարկային երկրաշարժի գրունտային տատանման, սեյսմիկ նախագծային հիմքերի, ինչպես օրինակ` գրունտների, ապառների և լանջերի կայունության, գրունտի ջրիկացման հավանականության, տեղակայանքի հիմքում ընկած նյութերի ֆիզիկական հատկանիշների և խորքային խզվածքների առկայության որոշումը:
7.2 Խորքային խզումների առկայությունը
Հրապարակի համար պետք է գնահատվի հարապարակի մակերևույթի տարածքում խորքային խզումների և դրանցով տեղաշարժերի հավանականությունը: Կիրառվելիք մեթոդները և ուսումնասիրությունները պետք է բավարար չափով մանրամասն լինեն, որպեսզի ընդունվի հիմնավորված որոշում խորքային խզվածքով տեղաշարժման հետևյալ սահմանման կիրառմամբ`  
խորքային խզվածքով տեղաշարժը համարվում է հավանական, եթե երկրաբանական, երկրաֆիզիկական, գեոդեզիական կամ սեյսմաբանական տվյալների հիման վրա առկա է հետևյալ երեք պայմաններից մեկը կամ մի քանիսը` 
ա) խզվածքի տեղաշարժերը վկայում են կրկնվող բնույթի նախկին տեղաշարժերի մասին (զգալի դեֆորմացիաներ և/կամ դիսլոկացիաներ) այնպիսի ժամանակահատվածում, որը տալիս է բոլոր հիմքերը ենթադրելու, որ հետագա շարժումները կարող են առաջանալ գրունտի մակերևույթում կամ դրա մոտ: 
բ) ցուցադրվել է կառուցվածքային փոխկապակցվածություն հայտնի հնարավոր տեղաշարժման հետ այնպես, որ որևէ մեկի շարժումը կարող է առաջացնել մյուսի շարժումը գրունտի մակերևույթում կամ կամ դրան մոտ. 
գ) սեյսմոգենիկ կառուցվածքի հետ կապված առավելագույն հնարավոր երկրաշարժը բավականաչափ լայնամասշտաբ է և այնպիսի խորության, որ ամենայն հավանականությամբ կարելի է ենթադրել, որ հրապարակի գեոդինամիկ միջավայրում կարող է տեղի ունենալ շարժում գրունտի մակերևույթում կամ դրան մոտ: 
Եթե հուսալի փաստերը վկայում են հնարավոր խզվածքի տեղաշարժի առկայության մասին, որը կարող է ազդել միջուկային տեղակայանքի անվտանգության վրա, ապա հրապարակը համարվում է ոչ համապատասխան: 
8.  Վթարային պատրաստվածություն 
Պետք է որոշվի և սահամանվի տարածաշրջանում բնակչության խտության տարածական բաշխվածությունը: Մասնավորապես պետք է հավաքագրվեն և պահպանվեն տվյալ շրջանում բնակչության առկա և նախատեսվող բաշխումների, այդ թվում նաև ռեզիդենդ և ոչ ռեզիդենտ բնակչության  մասին տեղեկությունները տեղակայանքի ամբողջ շահագործման ընթացքում: Այն շառավիղը, որի երկայնքով տվյալները պետք է հավաքագրվեն, պետք է ընտրվի վթարային պլանավորման պահանջների հիման վրա: Հատուկ ուշադրություն պետք է դարձվի տեղակայանքի անմիջական մոտակայքում ապրող բնակչությանը, խիտ բնակեցված տարածքներին և բնակավայրերին, ինչպես նաև` դպրոցներին, հիվանդանոցներին և բանտերին: Տվյալները պետք է վերլուծվեն` կայանից ունեցած հեռավորության և ուղղության տեսակետից բնակչության բաշխումը պարզելու նպատակով: 

Հրապարակին բնորոշ պարամետրերի կիրառմամբ նորմալ շահագործման և վթարների դեպքում պետք է իրականացնել ռադիոակտիվ նյութերի արտանետումների հնարավոր ճառագայթային ազդեցությունների գնահատում, այդ թվում հաշվի առնելով նաև ծանր վթարները: 
Հրապարակի համար պետք է սահմանվեն օտարման և նոսր բնակչությամբ գոտիներ: 
25.000-ից ավելի բնակիչ ունեցող բնակավայրերը պետք է լինեն ռեակտորից նոսր բնակչությամբ գոտու շառավղից առնվազն 1.3 անգամ մեծ հառավորության վրա: 
Օտարման գոտում ռեզիդենտ բնակչության առկայությունը արգելվում է:  Օտարման գոտում ռեակտորի շահագործման հետ առնչություն չունեցող աշխատանքները կարող են որոշ սահմանափակումներով թույլատրվել պայմանով, որ արդյունքում աշխատակիցների առողջությանը և անվտանգությանը վտանգ չի սպառնա: 
Նոսր բնակչությամբ գոտին ընդունելի է, եթե ապացուցվում է, որ ծանր վթարի դեպքում Նոսր բնակչությամբ գոտու բնակչության համար կարող են ձեռնարկվել համապատասխան պաշտպանիչ միջոցներ: 
Ոչ ռեզիդենտ բնակչությունը պետք է հաշվի առնվի այն հրապարակների համար, որտեղ աշխատում են մեծ քանակով մարդիկ (բացառությամբ տարանցիկ բնակչությունը), բնակվում են մասամբ կամ ծավալում են ստեղծագործական գործունեություն և տվյալ տարածքի մշտական բնակիչները չեն: Ոչ ռեզիդենտ բնակչությունը պետք է հաշվի առնվի ըստ հրապարակում նրանց գտնվելու ժամանակային կշռի գործակցի:

Պետք է գնահատել հրապարակի նախնական հաստատումից հետո հինգ տարվա ընթացքում բնակչության սպասվող փոփոխությունները: 
8.1 Վթարային պլանավորման գոտի 
Միջուկային էներգետիկ ռեակտորը շրջապատող վթարային պլանավորման գոտու հստակ չափը և կոնֆիգուրացիան պետք է որոշվեն վթարային արձագանքի տեղական կարիքների և կարողությունների մասով, քանի որ դրանք կրում են ստորև նշված գործոնների ազդեցությունը` ժողովրդագրություն, տեղագրություն (տոպոգրաֆիա), հողի բնութագրեր, մուտքի ուղիներ և իրավասության սահմաններ ինչպես նաև ռադիակտիվ ամպի ներգործության շառավիղ և սնման հետևանքով ռադիոակտիվ ազդեցության շառավիղ: 
Վթարային պլանավորման գոտին պետք է սահմանել  հաշվի առնելով, որ Ընդհանուր վթարային իրավիճակի դեպքում Օտարման գոտին նվազագույնը էվակուացվում է, իրականացվում են սահմանափակ պաշտպանիչ միջոցառումներ այն անձնանց համար, ովքեր ապրում են Նոսր բնակչությամբ գոտում, արտանետման նախատեսվող ուղու քամու անմիջական ուղղությամբ: Նոսր բնակչությամբ գոտուց դուրս էվակուացումը գնահատվում է կոնտեյնմենտի ամբողջականության խախտմամբ հիփոթետիկ ծանր վթարի դեպքում: 

8.2 Վթարային պատրաստվածության այլ դիտարկումներ 
Միջուկային տեղակայանքի հնարավոր ազդեցությունները գնահատելու և մասնավորապես վթարային պլաններ մշակելու նպատակներով պետք է բնութագրվեն տվյալ տարածաշրջանում հողի և ջրի օգտագործումը: Ուսումնասիրությունը պետք է ընդգրկի հողային և ջրային այն օբյեկտները, որոնք կարող են օգտագործվել բնակչության կողմից կամ կարող են ծառայել որպես բնական միջավայր սննդի շրջանառության շղթայում օգտագործվող օրգանիզմների համար: Նման ուսումնասիրությունը պետք է ընդգրկի տվյալ տարածաշրջանում ներկայիս և հետագա հողի և ջրի օգտագործման և բոլոր այն հատուկ բնութագրերի դիտարկումը, որոնք կարող են ներգործել բնակչության վրա ռադիոակտիվ արտանետումների հնարավոր հետևանքների արդյունքում: 
Բնակչության բնութագրերի և բաշխման հետ կապված հրապարակի և տեղակայանքի համակցված ազդեցությունները պետք է լինեն այնպիսին, որ` ա) տեղակայանքի նորմալ շահագործման դեպքում բնակչության ճառագայթումը շարունակի մնալ որքան հնարավոր է ցածր և համապատասխանի ազգային օրենսդրության պահանջներին` հաշվի առնելով ԱԷՄԳ պահանջները,  բ) վթարային պայմանների, այդ թվում նաև այն պայմանների դեպքում, որոնք կարող են հանգեցնել վթարային միջոցառումների ձեռնարկմանը, բնակչությանը սպառնացող ռադիոլոգիական ռիսկը լինի ընդունելի ցածր:  
Առաջարկվող հրապարակի Վթարային պլանավորման գոտին պետք է սահմանվի` հաշվի առնելով մարդկանց համար ճառագայթային հետևանքների հավանականությունը և վթարային պլաններ իրականացնելու իրատեսությունը, ինչպես նաև արտաքին այն պատահարները կամ ֆենոմենները, որոնք կարող են խոչընդոտել այդ պլանների իրականացմանը: Անհրաժեշտ է սահմանել առաջարկվող հրապարակին հատուկ ֆիզիկական բնութագրեր, որոնք կարող են զգալի խոչընդոտ հանդիսանալ վթարային պլանների մշակմանը: Մինչ կայանի շինարարությունը սկսելը պետք է հաստատվի, որ մինչ կայանի շահագործման մեկնարկը արտաքին գոտու համար վթարային պլանը սահմանելու գործում չեն լինի անհաղթահարելի դժվարություններ: 

Անհրաժեշտ է գնահատել Վթարային պլանավորման գոտուց բնակչության տարհանման ժամանակը և ցուցադրել, որ գոյություն չունեն բնակչության  տարհանման անհաղթահարելի խոչընդոտներ:

9.  Մշտադիտարկում
Հրապարակի բնութագրերը, այդ թվում նաև բնակչության աճը և բնակչության բաշխումը, բնական և տեխնածին պատահարների և երևույթների հաճախականությունը և ազդեցության ծանրությունը, որոնք կարող են ազդել տեղակայանքի անվտանգության վրա, պետք է ուսումնասիրվեն և մշտադիտարկվեն միջուկային տեղակայանքի շահագործման ամբողջ ընթացքում: 
Բնական և տեխնածին վտանգների բնութագրերը ինչպես նաև միջուկային տեղակայանքի համար կարևոր ժողովրդագրական, օդերևութաբանական և հիդրոլոգիական պայմանները պետք է մշտադիտարկվեն միջուկային տեղակայանքի շահագործման ամբողջ ընթացքում: Այս մշտադիտարկումը պետք է մեկնարկի շինարարությունը սկսելուց ոչ ուշ և շարունակվի մինչ շահագործումից հանելը: Սույն փաստաթղթում դիտարկված և միջուկային տեղակայնքի լիցենզավորմանը և անվտանգ շահագործմանը վերաբերող բոլոր վտանգները և պայմանները պետք է մշտադիրտարկվեն: 
10.  Որակի ապահովում
Անհրաժեշտ է սահմանել որակի ապահովման համապատասխան ծրագիր ամենավաղ հնարավոր ժամանակում` վերահսկելու միջուկային տեղակայանքի համար հրապարակի գնահատման տարբեր փուլերի ընթացքում կատարվող հրապարակի ուսումնասիրությունների և գնահատումների, ինչպես նաև ինժեներական աշխատանքների կատարման արդյունավետությունը: Որակի ապահովման ծրագրով պետք է նախատեսվի կատարվելիք աշխատանքների կազմակերպման, պլանավորման, վերահսկման, փաստաթղթավորման, անձնակազմի որակավորման և վերապարտաստման գործառույթների իրականացումը:
Որակի ապահովման ծրագիրը պետք է իրականացվի բոլոր այն աշխատանքների մասով, որոնք կարող են ազդել անվտանգության կամ հրապարակի համար նախագծային հիմքի համար պարամետրերի որոշման վրա: Որակի ապահովման ծրագիրը կարող է սահմանվել ըստ գերակայությունների հրապարակի ընտրության առանձին աշխատանքների անվտանգության համար կարևորության համաձայն: 
Անհրաժեշտ է փաստաթղթավորել միջուկային տեղակայանքի հրապարակի գնահատման այն աշխատանքները, որոնք անկախ փորձաքննության հնարավորություն են ընձեռում: 

